Kaotsi lännü müts
Ma käü koon sõpruga Võron hinnäst triinmän. Ütskõrd, kui mi ollimi triinmise lõpõtanu, tull´ imä meile uma massinaga liina perrä. Kui mi kodo jõudsõmi ja ma tarrõ lätsi, sõs võti jupp-palidu säläst ja topse uma mütsü käüssele, mis mul muidogi õkva meelest läts. 
Järgmine päiv lätsi kuuli tõsõ palituga. Aga müts oll´ kaonu nigu tina tuhka. Otsõ egält puult, a midä üles es lövvä, oll´ müts. Imä lõuas nigu pini ja käskse mütsü üles otsi. Lõuna aigu käve esä Võron spordihuunõn mu mütsü otsman. Küsse kõiki käest ja otse egält puult, a müts jäi löüdmädä. Esä tull´ kodo ja ütel, et ma piä uma karmaniraha iist uvvõ mütsü ostma. Sõs jääs miilde, et ummi asju piät häste hoitma. Ma esi käve viil imä massina päält kah otsman, mõtli, et võti massinan mütsü pääst ja jätse kohegile sinnä. Aga müts jäi ka säält löüdmädä. 
Järgmine päiv naksi vällä minemä ja tahtsõ tõist palitut sälgä panda, tuud samma, millega Võron käve. Topse kätt käüssele, a es mahu, kaonu müts oll´ iin. Nüüd tull´ kõik ilostõ miilde, kohe ma olli uma mütsü topnu. Mul hindäl oll´ ütlemädä hää miil, a imä ja esä käest sai õks võtta. Imä ütel: „Ull´ pää, pall´o vaiva ja ull´ saa kerikun ka pessä.“ Esä ütel: „Tark pää iho uhkus, ull´ pää jalgu nuhtlus.“ Ma es saa kummastki arvu. Tõmpsi mütsü kõrvu pääle ja juusksõ alale jäänü rahaga puuti kommi ostma.

